
İlham ƏLİYEV: 
Azərbaycan vətəndaşının sosial 
təminatı, rifah halı və rahatlığı 
bizim üçün prioritet məsələdir

Birinci xanım Mehriban 
Əliyevanın təşəbbüsü ilə irəli 
sürülən və Prezident İlham 
Əliyevin 2018-ci il 9 avqust tarixli 
fərmanı ilə yaradılan DOST kon-
sepsiyası artıq müasir Azərbaycan 
həqiqətləri sırasında nəinki 
ölkəmizdə və regionda, hətta bü-
tün dünyada özünəməxsus nüfuz 
qazanmışdır. Bu qurum haqqında 
olan məlumatlarda bildirilir ki, 
indiyədək DOST mərkəzlərində 
vətəndaşlara 130-dan çox xidmət 
göstərilirdi. İyulun 14-də Abşeron 
rayonunda fəaliyyətə başlamış 

növbəti DOST mərkəzinin açılı-
şında isə qeyd edildi ki, burada 
vətəndaşlarımız məşğulluq, pensi-
ya, sosial müavinət və təqaüdlər, 
sosial xidmətlər, əlillik, tibbi-sosial 
ekspertiza və reabilitasiya, sosial 
sığorta, əmək münasibətləri, 
həmçinin sosial-hüquqi, sosial-
məişət xidmətləri, sosial-pedaqoji 
xidmət olmaqla, ümumilikdə, 152 
adda xidmətdən rahatlıqla yararla-
na bilərlər.

Həmin gün xüsusilə vurğulandı 
ki, əhalinin rifah halının daha da 
yaxşılaşdırılması, bu istiqamətdə 

mühüm layihələrin həyata 
keçirilməsi, ölkəmizdə sosial 
müdafiə sisteminin etibarlılığının 
ən yüksək səviyyəyə çatdırılması 
Prezident İlham Əliyevin çoxşaxəli 
fəaliyyətinin əsas hədəflərindən 
biridir. Əlavə edildi ki, fəaliyyətində 
sosial ədalət, şəffaflıq, ünvan-
lılıq, əlçatanlıq və bərabərlik 
prinsiplərinin qorunmasını rəhbər 
tutan DOST mərkəzləri qısa za-
manda vətəndaşlarımızın etibarını 
qazanıb. Xatırladaq ki, Abşeron 
DOST mərkəzi ölkədə sayca 
beşincidir.

İndiyədək fəaliyyət göstərən 
dörd mərkəzin xidmətlərinə 
verilən müştəri və mütəxəssis 
qiymətləndirmələri əsasında 
gəlinən yekdil rəy belədir ki, sosial 
xidmətlərin innovativ yanaşmalara 
əsaslanan modern, çevik və opti-
mal mexanizmlər üzərində qurul-
ması Azərbaycanın yeni brendinin 
spesifik cəhətləri sırasındadır. Yeni 
yaradılan Abşeron DOST mərkəzi 
də özündə bu xüsusiyyətləri 
tam əks etdirir. Ümumilikdə, 

445 mindən çox şəxsin DOST 
mərkəzlərinə müraciəti nəticə 
etibarilə 97,4 faizlik göstərici ilə 
vətəndaş məmnunluğuna səbəb 
olub.

Abşeronda yaradılmış yeni 
mərkəzdə gün ərzində, təxminən, 
400 vətəndaşın qəbul edilməsi 
üçün hər cür şərait yaradılıb. 
Bu prosesi 120 nəfərə yaxın 
işçi heyəti və 50 könüllü həyata 
keçirəcək. Xatırladaq ki, 2019-cu 
il dekabrın 24-də Xəzər rayonun-
dakı 2 saylı DOST mərkəzinin 
açılışında iştirak edən Prezident 
İlham Əliyev ölkəmiz üçün ol-
duqca mühüm əhəmiyyət kəsb 
edən bir məsələyə toxunmuşdu: 
“Şadam ki, burada işləyənlərin 
mütləq əksəriyyəti, demək olar ki, 
hamısı gənclərdir. Bu, Azərbaycan 
gənclərinin fədakarlığını və öz 
işinə bağlı olduğunu, məsuliyyətlə 
yanaşdığını göstərir. Eyni zaman-
da, bu, gənclər üçün də çox gözəl 
hazırlıq mərhələsidir”. 

Başqa bir xüsusi məqam isə 
ondan ibarətdir ki, hazırda dünya 

təcrübəsində oxşar layihələr olsa 
da, DOST mərkəzləri əhalinin 
məşğulluğu, əmək, sosial müdafiə 
və təminat sahələri üzrə 150-dən 
çox xidmətin “bir pəncərə”dən 
təqdim edilməsinə imkan verən, 
əhatə dairəsi geniş olan, innovativ 
yenilikləri özündə birləşdirən nadir 
layihədir. DOST layihəsi artıq 
özünün dövlət sosial xidmətlərinin 
innovativ yanaşmalar əsasında, 
tam şəffaf mexanizmlər üzərində 
qurulması ilə ölkəmizin bu sahədə 
yeni brendini formalaşdırıb. 

Dövlət başçımızın fikrincə, bu 
mərkəzlərdə əhaliyə göstərilən 
xidmətlərin səviyyəsinin yaxşı-
laşdırılması ilə bərabər DOST-un 
başqa bir mühüm üstünlüyü də 
vardır: “Kadr hazırlığı və ölkəmizin 
gələcək inkişafı baxımından 
DOST mərkəzlərinin çox böyük 
faydası var. Yəni, əgər iqtisadi 
terminlə desək, biz burada mul-
tiplikativ səmərə görürük. Bu gün 

həm vətəndaşlara xidmət, həm so-
sial təminat sahələrində şəffaflıq, 
dürüstlük tətbiq olunur və çox ciddi 
islahatlar aparılır. Mən bu islahat-
ları yüksək qiymətləndirirəm. Mü-
asir xidmət növləri, eyni zamanda, 
davranış qaydaları, mədəni xidmət 
formaları, hazırlıq və təcrübə 
toplanması. Bütün bu amillər 
burada işləyən hər bir gənc üçün 
çox önəmlidir. Əminəm ki, siz artıq 
peşəkar, müasir düşüncəli kadr 
kimi öz gələcəyinizi quracaqsınız 
və daha yüksək pilləyə qalxacaq-
sınız”.

Abşeronda açılan yeni 
mərkəzə gəlincə isə deyə 
bilərik ki, burada çalışanların 
bəxtinə daha bir mühüm vəzifəni 
yerinə yetirmək missiyası da 
düşmüşdür. Belə ki, yaxın iki 
ay ərzində DOST mərkəzində 
Prezident İlham Əliyevin bu ilin 
iyununda imzaladığı fərmanla 
yaradılmış Vahid Əlaqələndirmə 

Mərkəzi fəaliyyətə başlayacaq. 
Burada şəhid ailələrinə və 
qazilərə yeddi qurum üzrə 26 
xidmət göstəriləcək, onların 
əlavə xərclərə və vaxt itkisinə 
yol vermədən bu xidmətlərə 
əlçatanlığı təmin ediləcək.

İnanırıq ki, Əmək və Əhalinin 
Sosial Müdafiəsi Nazirliyinin , eləcə 
də DOST-un fəaliyyətini təmin 
edənlərin səyləri və məsuliyyətləri 
nəticəsində ölkə əhalisinin həssas 
qruplarına aid olan bütün insan-
ların problemləri məhz DOST-
casına həll ediləcək və müştəri 
məmnunluğu bilavasitə dövlət 
başçımızın tələb etdiyi səviyyəyə 
qaldırılacaq. Məmnun insanların 
Vətənində isə dövlət daha güclü, 
cəmiyyət daha sabit olur. 

Uğur olsun, DOST-umuz!

İttifaq MİRZƏBƏYLİ,  
“Xalq qəzeti”

DOST mərkəzlərinin yaradılması bizim sosial siyasəti­
mizin mahiyyətini göstərir. Siyasətimizin mərkəzində 
Azərbaycan vətəndaşıdır… Təsadüfi deyil ki, son illər­
də bu sahədə çox böyük işlər görülüb. Həm DOST, həm 
 də “ASAN xidmət” mərkəzləri bizim intellektual məhsulu­
muzdur. İndi “ASAN xidmət” öz intellektual məhsulunu 
ixrac edir, artıq bir neçə ölkədə bu layihələr icra olunur. 
Ümid edirəm ki, gələcəkdə DOST xidmətinin də fəaliyyəti 
başqa ölkələrdə maraq doğuracaq və təcrübə mübadiləsi 
üçün bizə müraciətlər daxil olacaq.

İlham ƏLİYEV
Azərbaycan Respublikasının Prezidenti

Ulu öndər Heydər Əliyevin bütün ictimai-siyasi 
fəaliyyətinin Azərbaycan xalqının maraq və mənafelərinə 
xidmət etdiyini bilməyən yoxdur. Çünki bu, danılmaz 
faktdır. Sevindirici haldır ki, ümummilli liderimizin adını 
daşıyan fond da məhz bu amala xidmət edir. Fondun 
prezidenti, ölkənin birinci xanımı Mehriban Əliyevanın 
təşəbbüsü ilə həyata keçirilən istənilən layihə birbaşa 
xalqımızın sosial rifahının yaxşılaşdırılması məqsədini 
daşıyır. “ASAN xidmət” və DOST həmin təşəbbüslərin 
bariz nümunəsidir. 

Rəsmi Yerevanın Şuşaya  
səfərlərlə bağlı bəyanatı klassik  

erməni həyasızlığının nümunəsidir

Politoloq Elçin Mirzəbəyli 
bildirib ki, reallıq ondan 
ibarətdir ki, Ermənistanın 
işğalçı ordusu darmadağın 
edilib, münaqişə möhtərəm 
Prezidentimizin dediyi 
kimi başa çatıb və bundan 
sonrakı bütün proseslər 
regiondakı yeni reallıqlara 
uyğun inkişaf etməlidir: 
"Ermənistan Xarici İşlər 

Nazirliyinin Azərbaycanda 
dislokasiya olunmuş dip-
lomatik nümayəndəliklərin 
rəhbərlərinin Şuşaya 
səfəri ilə bağlı bəyanatı, 
həmçinin Yerevandakı bəzi 
səfirliklərə “xəbərdarlıq” 
etməsi isə klassik erməni 
həyasızlığının nümunəsi ol-
maqla yanaşı, ilk növbədə, 
Ermənistanın ictimai rəyinə, 

xüsusilə də Paşinyan 
hakimiyyətinə opponentlik 
edən qüvvələrə hesablan-
mış önləyici bir addımdır. 
Şuşaya səfər edən 46 
ölkənin səfiri – onların 
arasında BMT Təhlükəsizlik 
Şurasının daimi üzvü olan, 
həmçinin “böyük yeddilik”, 
“böyük iyirmilik”də təmsil 
olunan, eləcə də, Avropa 

İttifaqının qlobal müstəvidə 
söz sahibi olan dövlətlərinin 
nümayəndələri də var – 
Şuşaya səfər edəndə, ha-
raya getdiklərini çox yaxşı 
bilirdilər və Ermənistan 
XİN-in bəyanatı onlar üçün 
kağız parçasından başqa 
bir şey deyil".

Ekspert, həmçinin bildi-
rib ki, əksinə, Ermənistan 
başından və imkanla-
rından dəfələrlə böyük 
iddialarla çıxış etməklə, 
özünü daha da çıxılmaz 
vəziyyətə salır: "Şübhəsiz 
ki, Ermənistan diplomatların 
Azərbaycanın hər hansı 
ərazisinə, o cümlədən, 
Şuşaya səfər etmələri 
ilə bağlı məsələyə şərh 
vermək səlahiyyətində de-
yil. Və rəsmi Yerevanın bu 
davranışları Ermənsitanın 
hələ də ərazi iddiala-
rından əl çəkmədiyini, 
təhlükəsizliyimizə təhdid 
olduğunu təsdiqləyir ki, 
bütün bunlar kapitulya-
siyanın daha ağır şərtlər 
çərçivəsində reallaşmasına 
zəmin yarada bilər".

“Xalq qəzeti”

Vətən uğrunda canından 
keçənlərin xatirəsi əziz tutulur 

Şəhid ailələri və müharibə əlilləri 
mənzil və avtomobil təminatı, habelə 
birdəfəlik sığorta ödənişi ilə yanaşı, 
orta hesabla aylıq əsasda 700 manat 
sosial ödəniş alırlar. Bu ödənişlərin 
ildən-ilə təkmilləşdirilməsi, onların sosial 
müdafiəsinin daha da  gücləndirilməsi  
istiqamətində mütəmadi iş aparılır.

Xocasəndə  inşa olunan 15 ədəd 
doqquzmərtəbəli binadan ibarət 810 
mənzilli yaşayış kompleksi mərhələli 
şəkildə şəhid ailələrinə və müharibə 
əlillərinə paylanılacaq. Göründüyü 
kimi, Vətən uğrunda canından keçən 
və sağlamlığını əsirgəməyənlər 
heç zaman unudulmur. İndiyədək, 
ümumiyyətlə, 7200 müharibə əlilinə 
avtomobilin hədiyyə olunması da 
bundan xəbər verir. Bu il onlara  daha 
150 avtomobilin verilməsi nəzərdə 
tutulub. Şəhid ailələrinin üzvləri və 
müharibə veteranlarının məşğulluq 
məsələləri də diqqət mərkəzindədir. 
Son 6 ayda bu qəbildən olan insanların 
47 min 400 nəfər işlə təmin olunub, 7 
min nəfər özünüməşğulluq proqramına, 
56 min nəfər isə ictimai işlərə cəlb 
olunub. Koronavirus pandemiyasının 
hələ də fəsadlar törətdiyi bir vaxtda  
ölkəmizdə sosial layihələrin həyata 
keçirilməsi insan amilinə verilən dəyərin 
göstəricidir.

Koronavirusun bir çox ölkələrdə 
iqtisadi-maliyyə çətinlikləri yaratmasına 
baxmayaraq, Prezident İlham Əliyevin 

rəhbərliyi ilə ölkəmizdə həyata keçirilən 
uğurlu dövlət siyasəti sayəsində  
indiyədək  heç bir sosial layihə təxirə 
salınmayıb. Əksinə, sosialyönümlü 
layihələrin sayı və coğrafiyası  daha 
da  genişləndirilib, əhalinin həssas 
təbəqəsinin sosial məsələlərinin həlli 
istiqamətində genişmiqyaslı işlər 
davam etdirilir. Həyata keçirilən sosial 
xarakterli layihələr arasında şəhid 
ailələri və qazilərin  həyat səviyyəsinin 
daha da yüksəldilməsinə xüsusi diqqət 
göstərilir. Xocasən qəsəbəsində  bu 
qəbildən olan insanlara, onların ailə 
üzvlərinə  mənzillərin və avtomobillərin 
təqdim olunması ilə əlaqədar keçirilən 
tədbir  bunu bir daha təsdiqləyir. 

Dövlətimizin başçısı qeyd etdi ki, 
son illər şəhid ailələri və qazilərin həyat 
tərzinin daha da  yaxşılaşdırılması 
istiqamətində  çox böyük işlər görülüb: 
“Bu kompleks də nəzərə alınmaqla, 10 
min şəhid ailəsi və müharibə əlili dövlət 
tərəfindən mənzillərlə, fərdi evlərlə 
təmin olunub və bu proses davam edir. 
Keçən il, 2020-ci ildə bu istiqamətdə 
ən böyük göstəriciyə nail olduq – 1572 
şəhid ailəsi və Qarabağ qazisi evlərlə, 
mənzillərlə təmin olunmuşdur. Elə 
keçən il mən demişdim ki, 2021-ci  
ildə biz öz vətəndaşlarımızı daha 
böyük sayda evlərlə, mənzillərlə təmin 
etməliyik və bu gün bunun nəticələrini 
görürük”.

Həssas təbəqədən olan  insanların 
sosial müdafiəsinin gücləndirilməsinin  
davam etdiriləcəyini bildirən ölkə 
Prezidenti  diqqətə çatdırdı ki, bu il 3 
minədək şəhid ailəsi, müharibə əlili 
evlərlə, mənzillərlə təmin ediləcək. Yeni 
yaşayış kompleksini də nəzərə almaq 
şərti ilə artıq bu kateqoriyadan olan 
1300-dən çox ailə mənzillərlə təmin 
olunub. Bununla bərabər, uzun illərdir 
Qarabağ qaziləri fərdi avtomobillərlə də 
təmin edilir. Bütövlükdə, indiyədək  7200 
avtomobil verilib.

Müzəffər Ali Baş Komandan 
Ermənistana və onun havadarlarına 
mesaj da göndərdi. Bildirdi ki, 
Ermənistan və Azərbaycan arasında 
sülh müqaviləsi olmalıdır. Bir-birinin 
ərazi bütövlüyünün  sərhədlərin 
tanınması olmalıdır, delimitasiya işlərinə 
start verilməlidir: “Delimitasiya işləri 
ilə bağlı indi beynəlxalq təşkilatlar 
da müsbət reaksiya verirlər. Əgər 
Ermənistan bunu etmək istəmirsə, özü 
bilər, ancaq yaxşı fikirləşsinlər, sonra 
gec ola bilər. Necə ki, vaxtilə əgər 
öz xoşları ilə bizim torpaqlarımızdan 
çıxsaydılar, bu qədər rəzil duruma 
düşməzdilər. Bizim bu təklifimiz qalib 
ölkənin təklifidir, güclü tərəfin təklifidir, 
müzəffər xalqın təklifidir”.

Çingiz QƏNİZADƏ,  
Demokratiya və İnsan Hüquqları 

Komitəsinin sədri, hüquq üzrə 
fəlsəfə doktoru

Ölkəmizdə şəhid ailələrinin, müharibə əlillərinin, veteranların, 
hərbi qulluqçuların sosial müdafiəsinin təmin edilməsi, 
onların rifahının yüksəldilməsi və problemlərinin həlli dövlət 

siyasətinin mühüm tərkib hissəsini təşkil edir. İyulun 14-də Prezident 
İlham Əliyevin iştirakı ilə Binəqədi rayonunun Xocasən qəsəbəsində 
şəhid ailələri və müharibə əlillərinə mənzillərin və avtomobillərin 
təqdim olunması  bu qəbildən olan insanlara diqqət və qayğının 
növbəti təzahürüdür. İndiyədək  həmin insanlara maliyyə dəstəyinin 
göstərilməsi, onların mənzillərlə, minik avtomobilləri ilə təmin 
olunması, müalicəsi, həyat tərzinin yaxşılaşdırılması, eyni zaman-
da, Prezidentin aylıq təqaüdü və digər sosial ödənişlərlə (pensiya, 
müavinət) təmin edilməklə yanaşı, bir çox sosial proqramlar da 
həyata keçirilib.

Ermənistanın və Rusiya sülhməramlılarının müşahidəsi 
altında olan Azərbaycan ərazilərində, hələ də varlıqlarını 
qoruyub saxlamağa çalışan separatçı tör-töküntülərin 
əsas məqsədi, nəyin bahasına olursa-olsun, münaqişənin 
başa çatmadığı görüntüsünü yaratmaq və öz missiyasını 
böyük uğursuzluqla de-fakto başa çatdıran ATƏT-in Minsk 
Qrupunun istəklərinə yol açmaq, onların dövriyyəyə burax-
dıqları əsassız “tezis”ləri yenidən gündəmə gətirməkdir.


